
Қой шаруашылығы мал шаруашылығының маңызды бір саласы. 
Қойдан бағалы шикізаттар – жүн, елтірі, тері, ет және май алынады. Осы 
өндірілетін шикізаттардың ішінен жүннің алатын орны ерекше. Оларға: 
тамаша иірілімділігі, басылымдылығы, беріктілігі, серпімділігі, дымқыл 
тартқыштығы, аз жылу өткізгіштігі және ұзақ уақыт пайдаланылатындылығы 
жатады. 

Жүннің тауарлық қасиеттеріне қарай талшықтардың өсіп-дамуын 
ескере отырып, жүнді әр түрлі кластарға бөлу және сұрыпталуына, жүнге 
әсер ететін сыртқы ортаның әсерін бағалап, олардың ерекшелігіне мән 
беруіміз қажет [1].  

Оңтүстік қазақ мериносы жүнді - етті бағыттағы қой тұқымына жатады. 
1946-1966 жылдары Жамбыл, Оңтүстік Қазақстан облыстарында күрделі 
будандастыру әдісімен шығарылған. Авторлары - Петров А.И., Цой Л.И., 
Есалиев О., Маллицкий В.А т.б. Бұл тұқымды шығаруға Кавказ, Совет 
мериносы, Алтай, Ставрополь, Грозный т.б. биязы жүнді қойлар қатынасты. 

Оңтүстік қазақ мериносының тұрпаты (конститутциясы) мықты, денесі 
ықшамды, саулықтары тоқал ал қошқарлары мүйізді келеді. Жүні тығыз, 
биязылығы 64-70 сапада, қошқарларының жүні негізінен 60 сапада. Шайыры 
жеткілікті, түсі ақ, аздап ақ сары кездеседі. Таза жүн шығымы 50-52%. 
Қошқарларының салмағы 80-95кг, саулығы 55-60кг. Қошқарларынан 10-12кг 
ал саулықтарынан 5-6кг жүн қырқылады. Жүннің ұзындығы қошқарларда 10-
12см, саулықтарда 8,5-9,5см. Әр жүз саулықтан 120-130 қозы алынады. Бұл 
тұқым оңтүстің шөл және шөлейт жерлеріне жақсы бейімделген, қысы-жазы 
жайылымды жақсы пайдаланады.  

Биязы жүн меринос және меринос емес деп екіге бөлінеді. Меринос 
жүн- жоғары сапалы жіңішке жүн. Өте жұмсак, бағалы, аппақ түсті, 
иректілігі анық байқалады, бүкіл жабағыдағы талшығының жіңішкелігі мен 
ұзындығы жақсы теңескен, шайыры жеткілікті. Меринос жүннің жабағысы 
әдетте тығыз, қоқысы аз,жабағы арасына шөп-шалам ену аимағы шамалы. 
Қазақстанда меринос жүні ОҚМ, СҚМ қойларынан қырқылады. Ең таңдаулы 
меринос жүні австралия мериносының жүні.  

Меринос емес жүн- әдетте етті-жүнді типті биязы жүнді қойдан 
негізінен прекос, қазақтың биязы жүнді қойларынан қырқылады. 



Меринос емес жүн қатқылдау, құрғақ, шайыры аз, иректілігі айқын 
емес, құммен көп былғанған, штапелінің ұшы үшкір де құрғақ, жабағысы 
тығыз емес, қопсыңқы, түрлі-түсті талшық кездеседі.  

Биязы жүнді қой тұқымдарының басқа қой тұқымдарынан негізгі 
айырмашылықтары - біркелкі, тек түбіттен ғана тұратын, түбіттің әрбір 
талшығының жіңішкелігі 25мкм-дан аспайтын, иректілігі айқын, шайырлы, 
тығыз ақ жүнділігі. Биязы жүнді қой тұқымдарының көпшілігі қатпарлы, 
мойындарында 2-3 толық шеңберлі қатпарлар болады. Жүндерінің 
тығыздығы 1 шаршы см теріде 4-10 мыңға дейін түбіт талшықтары өседі. 
Жүн талшықтарының ұзындығы 10см-ге дейін одан да ұзын болады. 

Қой шаруашылығын дамыту жоспарлы экономика тұсында нәтижелі 
болды. Өйткені, мемлекеттік тапсырыс пен үкімет тарапынан биязы жүн мен 
қаракөл елтірісіне деген сұраныс тұрақты болды және бұл өнімдер жоғары 
бағаланды. Сондықтан қой өсіретін шаруашылықтар тиімді жұмыс істеуде 
[2]. 

Қазақстанның жер байлығын, табиғат климат ерекшеліктерін ескере 
отырып, қой шаруашылығын дамыту мемлекеттік бағдарламаға сәйкес 
жүргізіліп келеді. Осы өңірлерге жақсы бейімделген қазақтың биязы жүнді, 
қазақтың архар меринос, оңтүстік және солтүстік қазақ мериностары секілді 
биязы жүнді қой тұқымдары өсірілуде. Олардың өнімділік көрсеткіштері 
жаман емес. Десекте, 1971 жылдан бастап, биязы жүнді қой тұқымы 
өсірілетін барлық аймақта австриялық мериноспен сіңіре будандастыру 
жүргізілді. 1991-2000 жылдар аралығында Оңтүстік Қазақстанға 90 бас таза 
тұқымды австриялық меринос қошқарлары әкелініп, тиімді пайдаланды. 
Оларды оңтүстік қазақ мериносы саулықтарымен жұптастырып алынған 
ұрпақтарының жүн түсімі молайып, жүннің технологиялық қасиеттері 
жақсарып, стандарттық талаптарға сай келді.  

Жүргізілген селекциялық- асылдандыру жұмыстарының нәтижесінде 
будандарда таза жүн түсімі 5-7% - ға, талшық ұзындығы 1,0-1,5 см-ге, үзілу 
ұзындығы яғни мықтылығы 0,5-1,0км-ге артқандығы анықталды. Ең жоғары 
құндылықты ІІІ-ші ұрпақтағы будандар көрсетті. Бұл малдарда австриялық 
қошқарлардың үлес қаны 37,5-тен 62,5%-ға дейін көтерілді. 

Биязы жүнді оңтүстік қазақ мериносы қой тұқымы саулықтарын 
шетелдік селекциядағы жоғары өнімді австралия меринос қошқарларымен 
шағылыстыру арқылы өнімділігі біршама көтерілді, оның ішінде жіңішке 
меринос жүннің технологиялық қасиеттері жақсарды (жүн түсімі, талшық 
ұзындығы, таза жүн шығымы, жіңішкелігі, шайыры).  

Етті- жүнді қой тұқымдары құнды биологиялық және өнімділік 
ерекшеліктеріне ие: жылдам өсіп, шаруашылықтық қолдану үшін ерте 
жетіледі, ет және жүн өнімділігі жоғары [3]. 

Авторлар мақалада еліміздегі биязылау жүнді қой тұқымының ет 
өнімділігіне тұқымның әсері болатынын айтты [4, 5]. 

Оңтүстік қазақ мериносының селекциясымен айналысатын 
ғалымдардың алға қойған міндеттеріне сай оңтүстікте өсіріліп жатқан 
меринос қойларының генетикалық қорын жетілдіру,оларды заман талабына 



сай өсіріп, дамыту және бәсекеге қабылетті, экологиялық таза өнімді, 
жергілікті табиғи-климатқа бейімделген жоғары өнімді малдарды шығару 
бағытында жүргізілуде. Осы мақсатта Республикамызда алғаш рет 
селекциялық жолмен Оңтүстік Қазақстан облысы, Қазығұрт ауданы 
«Үшбұлақ» асыл тұқымды шаруашылығында жоғары өнімділігімен 
сипатталатын тұқыл қошқарлар шығарылды және осы шаруашылықта 
қошқарлардың 2 жоғары өнімді аталық іздері құрылды. 

І-аталық із « Ұзынталшықты», қошқарлардың орташа тірілей салмағы 
110кг, жүн түсімі 12,5кг, талшық ұзындығы 13,0см, таза жүн шығымы 58%, 
жүн иректілігі анық, ірі, люстра реңді, шайыры аппақ. 

ІІ-аталық із «Тығыз жүнді», қошқарлардың орташа тірілей салмағы 
105кг, жүн түсімі 11,0кг, жүн ұзындығы 12,0см, бауыр жүні жақсы жетілген, 
шайыры ақшыл сары. 

Жаңадан шығарылған аталық іздегі малдарды пайдаланып, осы өңірге 
бейімделген, жүн сапасы бәсекеге қабылетті, жіңішке талшықты (18,0-21,0 
мкм, таза жүн шығымы жоғары (55-58%), малдардың тобын шығарудың 
селекциялық негіздері қаланды, сұрыптау мен жұптаудың тиімді тәсілдерінің 
нәтижесінде «Үшбұлақ» асыл тұқымды шаруашылықта орташа таза жүн 
түсімі негізгі аталық қошқарларда 6,0-6,5кг-ды, саулықтардың селекциялық 
тобында 2,5-2,8кг-ды құрады. 

Көп жылғы ғылыми - зерттеу жұмыстарының нәтижесінде, биязы 
жүнді қой тұқымын жетілдіру ісіне әдістемелік тұрғыдан толықтырылып 
оңтүстік қазақ мериносының  тұқыл типті малдардың тұқымішілік типі 
шығарылды. Осы малдардың селекциялық параметрлері анықталып, 
апробациядан өтіп, ғалымдарға Қазақстан Республикасы әділет 
министрлігінің селекциялық жетістіктің авторлық куәлігі берілді. Патент 
иеленуші: «Оңтүстік-Батыс мал және өсімдік шаруашылығы ғылыми-зерттеу 
иституты» жауапкершілігі шектеулі серіктестігі. 

Бұл типтегі малдардың өнімділік қөрсеткіштері біршама жоғары. Жүн 
талшығының ұзындығы 1,0-1,5см-ге артып, жүн түсімі 10-12%-ға көтерілді. 
Будандардың жүн қоюлығы, беріктігі жақсарып, жүннің жылтырлығы, 
жұмсақтығы артып, жүні австриялық мериносына тән сипатта, тек жүн түсімі 
жоғарылып қоймай сонымен бірге малдардың тірілей салмақтары 10-15% - ға 
көтерілгені анықталды. Шығарылған топтардағы малдардың жергілікті 
тұқым малдарымен салыстырғанда жіңішке талшықты келетіні белгілі болды. 
Олардың 30% - 70 сапаға (18,0-21,0мкм), 62% - 64 сапаға (21,5-23,0мкм) ал 
7,9% - 60 сапаға (23,5-25,0 мкм) тең келген. Тұқыл типті қошқарлар негізінен 
облысымыздың биязы жүнді қой шаруашылығымен айналысатын 
қожалықтар мен фермерлік шаруашылықтарда пайдалануда. Соңғы жылдары 
мал шаруашылығын өркендету, малдардың тектік қорын сақтау, олардың 
өнімдерін арттыру мақсатында оңтүстік қазақ мериносы малдарына тұқым 
асылдандыру-селекциялық жұмыстар тұрақты түрде жүргізіліп келеді. Мал 
өнімдерін жақсарту жұмыстарында тек меринос жүннің технологиялық 
қасиеттерін жақсартып қана қоймай сонымен қатар ет және ет өнімдерін 
өндіру бағытында да қарқынды жүргізіліп келеді, себебі қой 



шаруашылығындағы алынатын өнімнің 80-90%-ын қой еті құрайды. Осы 
мақсатта оңтүстікте жаңадан шығарылған Қазақстандық «етті меринос» 
тұқымын пайдалану жақсы нәтижелер бере бастады. Оңтүстік Қазақстан 
облысы, Қазығұрт ауданы «Шарбұлақ», «Қазығұрт-Агросервис» 
шаруашылықтарында бірінші ұрпақ будандарының тоқты кезіндегі тірілей 
салмағы 10-15%-ға артты. Сондай-ақ оңтүстік өлкеде шығарылған 
австриялық типтес тұқыл қошқарларды пайдалану, нарықтық қатынас 
заманына сай, бәсекеге төтеп бере алатын сапалы жүн өндіру үшін және ет 
өнімдерін арттыруға мүмкіндік береді. Осындай ғылыми жұмыстарды 
отандық ғалымдарымыз профессор Есқара М., ауыл шаруашылығы 
ғылымдарының кандидаттары Абдрахманов Қ., Қосауова А. және т.б. 
ғалымдар жүргізіп келеді.  

Мал өнімін жақсарту мақсатындағы ғылыми жұмыстардың 
нәтижесінде оңтүстік өңірінде биязы жүнді қой тұқымының жүні мен бірге ет 
өнімділігін арттыруда маңызы зор. 

